
D AHV und Baasel

Am 6. Juli 1947 isch d AHV nit
nummen in dr ganze Schwyz mit
ere groosse Meerhait aagnoo
woorde; au die baide Baasel hänn
mächtig zuegstimmt: Baaselstadt
mit 34378 Joo geege 4471 Nai,
Baaseiland mit 22053 geege 2542.
Fir dr Stadtkantoon isch das Thema

nit eppis Neys gsi. Scho ane
1926 isch e kantonaali Altersfir-
soorg in s Lääbe gruefe woorde
(mit Byyhilfe fir Bedaagti in änge
finanzielle Verheltnis), und ane
1930 hänn d Baasler sogaar en
obligatorischi kantonaali Alters-
versicherig beschlösse, wo 1930
in Graft drätten isch. Die het sälli
Zyt drotz iire glaine Ränten und
Byydrääg fir e soziaal Pionier-
wärgg gulte. Speeter isch si vo dr Entwigglig (aidg. AHV, Pensionskasse)
überholt und 1968 in en Uuslaufobjäggt verwandlet woorde.

Im Abstimmigskampf hänn sich z Baasel alli politische Greft fir s Joo

yygsetzt - mit Uusnaam vo de Liberaale, wo ganz gnapp d Nai-Paroole
beschlösse hänn. Das het si in e schaarfe Geegesatz zue de Freysinnige
brocht, wo sälli Zyt z Baasel Radikaldemokrate ghaissen und en eender
furtschrittligi Aagstellte-Politik bedriibe hänn.

Soo het denn die liberaali «Baasler Noorichte» scho am 4. Juli gwarnt, d
Finanzierig vo dr AHV syyg nit gsicheret und s blyyb jo kai Gäld mee fir
anderi Sozialwärgg iibrig. Und am Daag noo dr Abstimmig het men im
Lokaaldail kenne lääse, s Joo syyg halt uff die kompletti Vertrauens-
sääligkait geegeniiber dr Finanzgraft vom Staat zruggzfiere. Ganz
anderscht het s in dr freysinnige «National-Zytig» deent. Doo isch
gstande, s Verspräche «Freyhait vo Noot uus finschtere Griegsdääg»
syyg yyghalte woorde. S Volgg haig uff e Gsinnigs- und doodrmit e

Lääbesfroog vom aidgenessische Bund e positivi Antwoort gää, das

syyg e glaari und aidytigi Willenskundgääbig fir die wyteri soziaali
Entwigglig. Die - sälbetsmool no - freysinnigi «National Zytig» het
sogaar de Linggsparteye SP und PdA e Komplimänt fir iiren Yysatz fir
d AHV gspändet.

Baasel, wo kai ainzig Abstimmigslokal abgläänt het, het syym Ruef als
soziaali Stadt alli Eer gmacht.

Carl Miville-Seiler

